ՀԻՄՆԱՎՈՐՈՒՄ
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2005 ԹՎԱԿԱՆԻ ԴԵԿՏԵՄԲԵՐԻ 29-Ի N 2329-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆ ԿԱՏԱՐԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ԸՆԴՈՒՆՄԱՆ
1. Ընթացիկ իրավիճակը և իրավական ակտի ընդունման անհրաժեշտությունը
«Էկոպարեկային ծառայության մասին» օրենքն (այսուհետ՝ Օրենք) ուժի մեջ է մտել 2024 թվականի հունվարի 1-ից։ Օրենքի 23-րդ հոդվածի 7-րդ մասի 2-րդ կետի համաձայն՝ էկոպարեկային ծառայողն իրավունք ունի հետապնդել իրավախախտման կատարման մեջ կասկածվող անձանց, իսկ Օրենքի 25-րդ հոդվածի 1-ին մասի 5-րդ կետի համաձայն՝ էկոպարեկային ծառայողն իրավունք ունի օրենսդրության խախտումների հայտնաբերման նպատակով պետական անտառներում, անտառային հողերում և բնության հատուկ պահպանվող տարածքներում և հարակից տարածքներում կանգնեցնելու տրանսպորտային միջոցները։ Օրենքի 3-րդ հոդվածի 1-ին մասի 2-րդ կետի համաձայն՝ Ծառայության խնդիրներն են օրենսդրությամբ սահմանված իրավասության սահմաններում Օրենսդրության խախտումների հայտնաբերման, կանխման, կանխարգելման ապահովումը։ 
«Ճանապարհային երթևեկության մասին» կոնվենցիայի 32-րդ հոդվածի 14-րդ մասի «ա» կետի համաձայն՝ նախազգուշացնող հատուկ լապտերները, որոնք ունեն կապույտ գույն, կարող են օգտագործվել միայն այն փոխադրամիջոցների վրա, որոնք օգտվում են անցման առաջնահերթության իրավունքից, և որոնք կատարում են շտապ ուղևորություններ, կամ այլ դեպքերում, երբ ճանապարհային երթևեկության մյուս մասնակիցներին անհրաժեշտ է նախազգուշացնել այդպիսի փոխադրամիջոցի ներկայության մասին:
«Ճանապարհային  երթևեկության  անվտանգության  ապահովման  մասին» օրենքի 12-րդ հոդվածի 2-րդ մասի համաձայն՝ ճանապարհային երթևեկության անվտանգության ապահովման նպատակով առանձին կարգի տրանսպորտային միջոցներ կարող են կահավորվել  կարմիր, կապույտ, դեղին (նարնջագույն), լուսնասպիտակ առկայծող փարոսիկներով։ 

Հայաստանի Հանրապետության կառավարության 2007 թվականի հունիսի 28-ի «Հայաստանի Հանրապետության ճանապարհային երթևեկության կանոնները և տրանսպորտային միջոցների շահագործումն արգելող անսարքությունների և պայմանների ցանկը հաստատելու մասին» N 955-Ն որոշման N 1 հավելվածի 26-րդ կետի համաձայն՝ կապույտ գույնի առկայծող փարոսիկը միացրած տրանսպորտային միջոցների վարորդները, անհետաձգելի ծառայողական առաջադրանքներ կատարելիս, ապահովելով երթևեկության անվտանգությունը, կարող են չպահպանել կանոնների II (բացի կարգավորողի ազդանշաններից), V-XVI, XIX և XXI բաժինների պահանջները: Երթևեկության մյուս մասնակիցների նկատմամբ առավելություն ստանալու համար նրանք պետք է միացնեն կապույտ գույնի առկայծող փարոսիկը և հատուկ ձայնային ազդանշանը, որը բարձր և ցածր ձայնային երանգների հերթականությունն է ու տարբերվում է տրանսպորտային միջոցների ձայնային ազդանշաններից: Այդպիսի տրանսպորտային միջոցների վարորդներն առավելությունից կարող են օգտվել միայն համոզվելով, որ ճանապարհն իրենց զիջում են: Այդ իրավունքից օգտվում են նաև այն վարորդները, որոնց տրանսպորտային միջոցներն ուղեկցվում են կապույտ և կարմիր գույների առկայծող փարոսիկներ և հատուկ ձայնային ազդանշան միացրած տրանսպորտային միջոցներով:
Նույն որոշման N 1 հավելվածի 28-րդ կետի համաձայն՝ կապույտ գույնի առկայծող փարոսիկ և հատուկ ձայնային ազդանշան միացրած տրանսպորտային միջոցի մոտենալու դեպքում վարորդները պետք է զիջեն ճանապարհը` նշված տրանսպորտային միջոցի անխոչընդոտ անցումն ապահովելու համար, իսկ 29-րդ կետի կետի համաձայն՝ կապույտ և կարմիր գույների առկայծող փարոսիկներ և հատուկ ձայնային ազդանշան միացրած տրանսպորտային միջոց մոտենալու դեպքում վարորդները պետք է իջեցնեն արագությունը և զիջեն ճանապարհը` նշված, ինչպես նաև դրանով ուղեկցվող տրանսպորտային միջոցների անխոչընդոտ անցումն ապահովելու համար:
«Անվավոր տրանսպորտային միջոցների անվտանգության մասին» Մաքսային միության տեխնիկական կանոնակարգի (ՄՄ ՏԿ 018/2011) (Եվրասիական տնտեսական հանձնաժողովի խորհրդի՝2018 թվականի փետրվարի 16-ի N 29 որոշման խմբագրությամբ) (այսուհետ՝ Կանոնակարգ) 6-րդ հավելվածի 2.4.1-ին կետի համաձայն (476-րդ էջ)՝
սույն կետի պահանջները տարածվում են օպերատիվ ծառայությունների տրանսպորտային միջոցների վրա՝
շտապ բուժօգնության.

հրդեհային պահպանության.

իրավակարգի և անվտանգության պահպանման մարմինների.

զինվորական ավտոմոբիլային տեսչության (ԶԱՏ).

վթարային-փրկարարական։

Կանոնակարգի 6-րդ հավելվածի 2.4.3.2.1-ին կետի համաձայն (497-րդ էջ) ՝
բոլոր տեսակի օպերատիվ ծառայությունների տրանսպորտային միջոցների առկայծող փարոսիկները պետք է լինեն կապույտ գույնի։ 
Հիմք ընդունելով էկոպարեկային ծառայության խնդիրները և էկոպարեկային ծառայողներին Օրենքով վերապահված լիազորությունները՝ կապույտ փարոսիկների կիրառումը հնարավորություն կտա էկոպարեկային ծառայության գունագրաֆիկ երանգավորում ունեցող ավտոմեքենաներին հետապնդելու իրավախախտման կատարման մեջ կասկածվող անձանց և օրենսդրության խախտումների հայտնաբերման նպատակով պետական անտառներում, անտառային հողերում և բնության հատուկ պահպանվող տարածքներում և հարակից տարածքներում կանգնեցնելու տրանսպորտային միջոցները, ինչպես նաև կանխել ու կանխարգելել անտառային ու բնության հատուկ պահպանվող տարածքների օրենսդրության խախտումները։
Նախագծի ընդունման անհրաժեշտությունը պայմանավորված է Օրենքով էկոպարեկային ծառայությանը վերապահված լիազորությունների պատշաճ իրականացման ապահովմամբ։
2. Առաջարկվող կարգավորման բնույթը
Նախագծով առաջարկվում է էկոպարեկային ծառայության գունագրաֆիկ երանգավորում ունեցող տրանսպորտային միջոցները ներառել առկայծող փարոսիկներով կահավորման ենթակա տրանսպորտային միջոցների ցանկում:
3․ Նախագծի մշակման գործընթացում ներգրավված ինստիտուտները

Նախագիծը մշակվել է շրջակա միջավայրի նախարարության էկոպարեկային ծառայության կողմից։
4․ Ակնկալվող արդյունքը
Նախագծի ընդունման արդյունքում էկոպարեկային ծառայության գունագրաֆիկ երանգավորում ունեցող տրանսպորտային միջոցները կներառվեն առկայծող փարոսիկներով կահավորման ենթակա տրանսպորտային միջոցների ցանկում:
5. Նախագծի ընդունման առնչությամբ այլ իրավական ակտերում փոփոխություն և լրացում կատարելու անհրաժեշտության առկայության մասին
Նախագծի ընդունմամբ այլ իրավական ակտերում փոփոխություններ կամ լրացումներ կատարելու անհրաժեշտություն չի առաջանում:
6. Տեղեկատվություն լրացուցիչ ֆինանսական միջոցների անհրաժեշտության և պետական բյուջեի եկամուտներում և ծախսերում սպասվելիք փոփոխությունների մասին 

Նախագծի ընդունման դեպքում անհրաժեշտ կլինի 33․360․000 ՀՀ դրամ՝ ընդհանուր թվով 139 հատ առկայծող փարոսիկ ձեռք բերելու համար, որից՝ 22-ը ձեռք կբերվի էկոպարեկային ծառայությանը պետական բյուջեով հատկացված միջոցների տնտեսումների հաշվին, որոնց ձեռք բերման համար հայտարարվել է պայմանով մրցույթ և կնքվել է պայմանագիր, իսկ մնացած քանակության ձեռք բերման համար ֆինանսական միջոցները նախատեսված են 2025 թվականի պետական բյուջեով։ 
7. Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ


Նախագիծն ուղիղ կապված չէ ռազմավարական փաստաթղթերի հետ:
